
懇于劉大夏曰珊老病子幼萬一客死異鄉地下不瞑目

也公同年好友也受知于上獨不爲我一言乎一日　上

召大夏議事畢因問戴珊近來何如大夏言珊有病累䟽

乞休出于實情伏望　皇上憐而允之上曰彼敎卿來奏

乎大夏曰珊在吿臣往視之彼恐微誠不能動天令臣見

陛下日爲彼申達下情　上曰卿去說與戴某朕以天下

事推誠付托猶家人父子也太平未兆何忍捨朕而先歸

乎大夏以　上語吿珊珊泣下曰吾不得還家矣

　〈恭觀　孝皇待臣下推赤心置人腹其至誠惻怛之意家人父子之情藹然溢于言表宜乎諸臣之感泣矢死〉

　〈以報而不敢復言家也〉

詹事府事禮部尙書吳寬卒

　〈按寬字原博長洲人爲諸生時有文行卽負重望歲貢入太學舉鄉試第三會試殿試皆第一歷官尙書忠信〉

　〈宏厚廉靖方嚴衆皆屬望柄用而忌者沮之贈太子太保謚文定〉

八月令京官六年一考察○令禮部禁服色　上謂劉健

等曰在外文軄官讀書明理猶不敢僣爲奈有不知道理

尤多僣妄皆對曰誠如　聖諭但臣等不知內府該禁花

樣　上歷數其應用花様甚詳且曰若蟒龍飛魚斗牛皆

不許用亦不許私織閒有賜者或久而損壞亦自織用均

爲不可又曰玄黃紫皁乃是正禁若柳黃明黃姜黃等色

皆須禁之又曰玄色可禁黑綠乃人閒常服不必禁乃內

--

府人不許用耳

九月　上屢御煖閣召輔臣議政事一日　上袖出大同

總兵官吳江本授劉健曰吳江奏欲臨陣以軍法從事昨

所擬太重恐邊將輕易啟妄殺之漸輔臣皆未敢應少頃

健對曰臨陣用軍法自古如此兩軍相持退者不斬則人

不劾死何以取勝　上曰雖然亦不可輕許若命大將出

師勑書內方有軍法從事之語各邊總兵官親禦大敵官

軍有臨陣退縮者止許以軍法嚴令從重處治如此方可

李東陽奏曰此事若不說起尙可今旣奏請若明言不許

却恐號令從此不行健亦力賛其說　上復申前論健奏

曰昨日兵部擬奏儘有斟酌尋常小敵或偏裨出戰皆不

許似止依所奏足矣　上曰兵部所擬固好總兵官旣奏

了一塲若止答一是字亦不爲重外邊視奏詞亦不甚著

意亦須于旨意說出乃爲重耳謝遷曰今遵　聖諭批答

仍用一是字爲宜且軍法亦不專爲殺輕重各有法決打

亦軍法也　上曰然可去整理停當皆諾而退○是月晦

日復召輔臣入見　上曰令李榮來說日講時劉機講陳

善閉邪陳字解作陳說不是止云敷陳其說乃可耳皆應

曰諾劉健曰昨李榮又說以善道啟沃他他字不是　上

微笑曰他字也不妨大抵講書須要明白透徹直言無諱

